
O‘ZBEKISTONDA XIZMATLAR SOHASINING RIVOJLANISHI  

VA DIVERSIFIKATSIYA TENDENSIYALARI 
 

SATTAROV SHUXRAT XASANOVICH 

bo‘yicha prorektori, i.f.d., professor v.b. 

Annotatsiya. O‘zbekistonda xizmatlar sektorining iqtisodiyotdagi o‘rni va ichki tarkibiy 
o‘zgarishlarini baholash muhim ilmiy-amaliy ahamiyatga egadir. Mazkur tadqiqot 2010-2025- 
yillarda xizmatlar sohasining rivojlanish dinamikasi va tarkibiy transformatsiyasini kompleks tahlil 
qilishga bag‘ishlangan. Tadqiqotda Milliy statistika qo‘mitasi hamda Jahon bankining ma’lumotlari 
asosida uzoq muddatli kuzatuv va qiyosiy miqdoriy tahlil usullaridan foydalanildi. O‘rganishlar 
xizmatlarning YAIMdagi ulushi 41,1 foizdan 48,6 foizgacha, aholiga ko‘rsatilgan pullik xizmatlar hajmi 
esa 27,1 trln. so‘mdan 1050,3 trln. so‘mgacha oshganini ko‘rsatdi. Shu bilan birga, xizmatlar tarkibida 
sezilarli siljishlar yuz berib, yashash va ovqatlanish hamda moliyaviy xizmatlarning ulushi ortgan, 
transport va savdo xizmatlarining nisbiy ulushi kamaygan. Tadqiqot natijalari xizmatlar sektorining 
miqdoriy kengayishi bilan bir qatorda uning diversifikatsiyalashuvi va bilim hamda texnologiyaga 
asoslangan xizmatlarning ahamiyati ortib borayotganini ko‘rsatadi. 
Kalit so‘zlar: xizmatlar sohasi, xizmatlar sektori, iqtisodiy rivojlanish, tarkibiy transformatsiya, 
xizmatlar bozori, diversifikatsiya, raqamlashtirish. 
 

Аннотация. Оценка роли сферы услуг в экономике Узбекистана и происходящих в ней 
структурных изменений имеет важное научное и практическое значение. Настоящее 
исследование посвящено комплексному анализу динамики развития и структурной 
трансформации сферы услуг в 2010-2025 годах. В исследовании использованы методы 
долгосрочного наблюдения и сравнительного количественного анализа на основе данных 
Национального комитета по статистике Республики Узбекистан и Всемирного банка. 
Результаты исследования показали, что доля сферы услуг в ВВП увеличилась с 41,1% до 48,6%, 
а объём платных услуг, оказанных населению, возрос с 27,1 трлн. сумов до 1050,3 трлн. сумов. 
Вместе с тем в структуре сферы услуг произошли существенные изменения. Увеличилась доля 
услуг по проживанию и питанию, а также финансовых услуг, тогда как относительная доля 
транспортных и торговых услуг сократилась. Результаты исследования свидетельствуют о 
том, что наряду с количественным расширением сферы услуг возрастают её диверсификация 
и значение наукоемких услуг. 
Ключевые слова: сфера услуг, сектор услуг, экономическое развитие, структурная 
трансформация, рынок услуг, диверсификация, цифровизация. 
 

Abstract. Assessing the role of the service sector in Uzbekistan’s economy and evaluating its internal 
structural changes are of considerable academic and practical importance. This study provides a 
comprehensive analysis of the development dynamics and structural transformation of the service 
sector over the period 2010-2025. The research employs long-term observation and comparative 
quantitative analysis based on data from the National Statistics Committee of the Republic of 
Uzbekistan and the World Bank. The findings show that the share of services in GDP increased from 
41,1% to 48,6%, while the volume of paid services provided to the population rose from UZS 27,1 
trillion to UZS 1050,3 trillion. At the same time, significant shifts occurred in the composition of the 
service sector: the shares of accommodation and food services, as well as financial services, increased, 
whereas the relative shares of transport and trade services declined. The findings indicate that, 
alongside the quantitative expansion of the service sector, its diversification and the growing 
importance of knowledge-based services are becoming increasingly prominent. 
Keywords: service sector, services, economic development, structural transformation, services 
market, diversification, digitalization. 

KIRISH 
Xizmatlar sohasi bugungi kunda nafaqat aholining ehtiyojlarini qondirish, 

balki qo‘shilgan qiymat yaratish, bandlikni oshirish, mehnat unumdorligini 
ta’minlash va iqtisodiy tarkibiy transformatsiyani jadallashtirishda ham muhim 
rol o‘ynaydi. Ayniqsa, moliyaviy, axborot-kommunikatsiya, ta’lim, sog‘liqni 
saqlash va mehmondo‘stlik xizmatlarida texnologik taraqqiyot hamda talabning 
o‘zgarishi yangi rivojlanish imkoniyatlarini yuzaga keltirmoqda. Jahon banki 
ma’lumotlariga ko‘ra, 2025- yilda xizmatlar jahon YAIMining 63,3 foizini tashkil 
etgan [1-3]. Shuning uchun xizmatlar sohasini umumiy rivojlanishi bilan birga 
uning ichki tarkibiy o‘zgarishlarini ham baholash muhim ahamiyat kasb etadi. 

Ushbu masala iqtisodiy va tarkibiy o‘zgarishlar jarayoni davom etayotgan 
O‘zbekiston uchun yana ham dolzarbdir. Mamlakatda amalga oshirilayotgan 
islohotlar xizmatlar sohasining kengayishi bilan birga amalga oshmoqda. 
“O‘zbekiston - 2030” strategiyasida bozor xizmatlarini rivojlantirish, xizmat 
ko‘rsatish infratuzilmasini kengaytirish va raqamli xizmatlarni jadallashtirishga 
alohida e’tibor qaratilgan. Xususan, bozor xizmatlarining yillik o‘sish sur’atini 13 
foizdan yuqori darajada ta’minlash hamda 2030- yilgacha raqamli xizmatlar 
eksportini 5 mlrd. AQSh dollariga yetkazish vazifalari belgilangan [4]. 

Oxirgi yillarda O‘zbekistonda xizmatlar sohasining YAIMdagi ulushi oshgan, 
aholiga ko‘rsatilgan pullik xizmatlar hajmi ko‘paygan. Amma mazkur o‘sish 
xizmatlarning barcha turlarida bir xil kechmagan. Yashash va ovqatlanish, 
moliyaviy, ta’lim, sog‘liqni saqlash hamda axborot-kommunikatsiya 
xizmatlarining roli ortgan bo‘lsa, transport va savdo xizmatlarining nisbiy ulushi 
qisqargan. Bu holat xizmat ko‘rsatish sektorida miqdoriy o‘sish bilan birgalikda 
sezilarli darajada tarkibiy o‘zgarishlar amalga oshganidan dalolat beradi. 

Ilmiy nashrlarda xizmatlarning rivojlanishi dastlab ularning nomoddiy 
xususiyatlari va mehnat omili natijasi bilan izohlangan bo‘lsa, hozirgi zamon 
tadqiqotlarida ilm-fan, innovatsiya, raqamli texnologiyalar va inson kapitalining 
roli alohida ta’kidlanad [5-8]. O‘zbekiston bo‘yicha mavjud tadqiqotlarda esa 
ko‘proq xizmatlarning umumiy o‘sishi yoki alohida yo‘nalishlari tahlil qilingan. 
Shuning uchun xizmatlar sohasining oxirgi yillardagi rivojlanish ko‘rsatkichlari, 
sohaning milliy iqtisodiyotdagi ulushi va ichki tarkibiy o‘zgarishlarini birgalikda 
tadqiq etish masalasi dolzarb ahamiyat kasb etadi. 

Ushbu tadqiqot ishining maqsadi 2010-2025 – yillarda O‘zbekistonda xizmat 
ko‘rsatish sektorining rivojlanish dinamikasi va ichki tarkibiy o‘zgarishlarini 
kompleks baholashdan iboratdir.  

 
ADABIYOTLAR TAHLILI 
Hozirgi davr ilmiy nashrlarida xizmatlar sohasining o‘sishi tarkibiy 

transformatsiya, mehnat unumdorligining o‘zgarishi, bandlik, xalqaro 
ixtisoslashuv va texnologik rivojlanishning muhim omili sifatida e’tirof etilmoqda. 
Muhim yo‘nalishlardan biri bu - xizmatlar sohasi bilan iqtisodiy o‘sish o‘rtasidagi 
o‘zaro bog‘liqlikdir. Sohadagi bandlikning oshishi iqtisodiy o‘sish sur’atlarining 
bir yo‘nalishda o‘zgarishini anglatmaydi. Xizmatlar sohasidagi bandlik ulushi va 

iqtisodiy o‘sish o‘rtasidagi bog‘liqlik inson kapitalining jamg‘arilishi va mehnat 
unumdorligi ko‘rsatkichlariga qarab farq qilishi mumkin. Ushbu holat 
rivojlanayotgan mamlakatlarda xizmatlarning oshishini ularning tarkibi va 
qo‘shilgan qiymat va bandlikdagi ulushini hisobga olgan holda baholash 
lozimligini ko‘rsatadi [9]. 

Moliyaviy va biznes xizmatlarining rivojlanishi natijasida ishlab chiqarishda 
mazkur xizmatlardan oraliq resurs sifatida foydalanadigan sanoat tarmoqlarining 
qiyosiy ustunliklarining oshishi kuzatiladi. Ichki xizmatlarning yetishmasligi 
ma’lum darajada xizmat resurslarini import qilish orqali qoplanishi mumkin. Shu 
jihatdan xizmatlar sektori ishlab chiqarish, eksport va tarmoqlararo mehnat 
unumdorligining raqobatbardoshligini oshirishga xizmat qiladi [10]. 

Oxirgi yillardagi texnologik inqilob natijasida ko‘plab xizmat turlari  
transchegaraviy ahamiyat kasb etib, iqtisodiy rivojlanayotgan davlatlar uchun 
zamonaviy xizmatlar sohasida murakkab ixtisoslashuvni amalga oshirish  
imkoniyatini yaratdi.  Natijada rivojlanayotgan mamlakatlarda nafaqat ichki 
xizmat ko‘tsatish sohasining o‘sishi, balki raqamli, innovatsion va ilm-fan 
yutuqlariga asoslangan xizmatlar eksportining kengayishi kuzatilmoqda [11]. 

Ta’kidlash joizki, hozirgi kunda raqamlashtirish tarkibiy siljishlarga mehnat 
unumdorligi, bandlik, tarmoqlararo aloqalar va xalqaro savdo ko‘lamiga o‘z 
ta’sirini ko‘rsatmoqda. Biroq, raqamli texnologiyalardan unumli foydalanish 
darajasi turli davlatlar, shuningdek, tarmoqlar va sohalar kesimida tubdan farq 
qiladi. Chunki uning samarasi inson kapitali hamda korxonalarning ilg‘or 
texnologiyalardan unumli foydalana olish qobiliyatiga bog‘likdir [12]. Raqamli 
texnologiyalarning iqtisodiy rivojlanishga ijobiy ta’sir ko‘rsatishiga qaramasdan, 
ularning samaradorligi davlatlarning rvojlanish darajasi, texnologik salohiyati 
hamda infratuzilmaviy imkoniyatlariga qarab tubdan tafovut qiladi. Xizmatlar 
sohasini tadqiq etishda bu nihoyatda muhim, chunki axborot-kommunikatsiya 
texnologiyalari bir vaqtning o‘zida xizmat ko‘rsatish  unumdorligiga, 
iste’molchilar bilan kechadigan o‘zaro munosabatlarga hamda xizmatlarni  
eksport qilish imkoniyatlariga o‘z ta’sirini ko‘rsatadi [13]. Xizmatlar sohasining 
rivojlanishida raqamli infratuzilmaning o‘rni ham muhimdir, zero 
raqamlashtirish imkoniyatlarning kengayishi xizmat ko‘rsatishning yangi 
shakllarini paydo bo‘lishi va bandlikning o‘sishiga zamin yaratadi [14] 

Institutsional va tashqi savdo muhiti ham xizmatlar sohasining 
rivojlanishida muhim omil hisoblanadi. Xizmatlar savdosini erkinlashtirish qayta 
ishlash sanoati tarmoqlarining ishlab chiqarish samaradorligini oshirishga ijobiy 
ta’sir ko‘rsatadi. Ushbu ta’sir, xizmatlardan foydalanish darajasi yuqori va davlat 
boshqaruvi institutsional jihatdan rivojlangan davlatlarda yana ham kuchli 
bo‘ladi. Shuningdek, xizmatlar sektorining rivojlanishi faqat ichki talabning 
ko‘payishi bilan cheklanmaydi. U tartibga solish tizimining unumdorligi, 
bozorlarning ochiqligi va turli tarmoqlararo integratsion aloqalarning rivojlanish 
darajasi bilan ham namoyon bo‘ladi [15]. 

Globallashuv iqtisodiyotda tovarlarni ishlab chiqarish jarayonidan xizmatlar 
sohasiga bosqichma-bosqich o‘tish jarayonini jadallashtiradi. Bunda, avvalo 

davlatlarning qiyosiy ustunliklari xizmatlar sohasi foydasiga qayta 
shakllanayotgani muhim rol o‘ynaydi. Xizmatlar sektoridagi uzoq davrdagi 
tarkibiy transformatsiyalar aholi daromadlari va ichki narxlar darajasining 
dinamikasi bilan emas, balki mamalakatlarning xalqaro mehnat taqsimotida 
tutgan darajasi bilan ham ifodalanadi [16]. 

Zamonaviy adabiyotlar tahlili xizmatlar sohasining iqtisodiy o‘sish, 
unumdorlik va tarkibiy transformatsiyadagi muhim rolini ifodalaydi. Bunda, 
xizmatlarning rivojlanishi boshqa tarmoqlar samaradorligini oshirishga ijobiy 
ta’sir ko‘rsatadi. Ta’kidlash lozimki, O‘zbekiston misolida xizmatlarning uzoq 
muddatli rivojlanish dinamikasi va tarkibiy o‘zgarishlarini kompleks tahlil 
qilishga bag‘ishlangan tadqiqotlarni etarli, deb bo‘lmaydi. Ushbu tadqiqot  
2010-2025 yillar davomida O‘zbekistonda xizmatlar sohasining miqdoriy o‘sishi 
va tarkibiy o‘zgarishlarini kompleks tahlil qilishga bag‘ishlangan. 

 
METODOLOGIYA 
Mazkur ilmiy tadqiqot ishida O‘zbekistonda xizmatlar sohasining  

2010-2025 – yillardagi rivojlanish ko‘rsatkichlari hamda vujudga kelgan tarkibiy 
o‘zgarishlari uzoq muddatli kuzatuv asosida qiyosiy tahlil qilindi. Amalga 
oshirilgan tadqiqotning metodologik asosini xizmatlar bozorining yillar 
kesimidagi rivojlanishi, uning mamlakat milliy iqtisodiyotdia tutgan o‘rni hamda 
xizmatlar sohasi tarkibida vujudga kelgan o‘zgarishlarni miqdoriy va qiyosiy 
jihatdan ilmiy baholash tashkil etdi. Bunda asosiy e’tibor nafaqat xizmatlar 
hajmining o‘sish sur’atlariga, balki mazkur o‘sish qaysi xizmat turlari hisobiga 
shakllanganiga va ularning umumiy bozor tarkibidagi ulushi qanday o‘zgarganiga 
qaratildi. 

Tadqiqot uchun zarur bo‘lgan statistik ma’lumotlar O‘zbekiston Respublikasi 
Milliy statistika qo‘mitasining rasmiy ma’lumotlari hamda Jahon bankining World 
Development Indicators ma’lumotlar bazasidan olindi. Mazkur manbalar asosida 
2010-2025-yillar bo‘yicha xizmatlar sektorining asosiy ko‘rsatkichlari 
shakllantirilib, ularning o‘zgarishi o‘zaro taqqoslandi. Ko‘rsatilgan xizmatlarning 
umumiy hajmi va uning ichki tarkibini aniqlashda nominal qiymatdagi statistik 
ma’lumotlardan foydalanildi.  

 
TAHLIL VA NATIJALAR 
O‘zbekistonda amalga oshirilayotgan iqtisodiy islohotlar ishbilarmonlik 

muhitini yaxshilash, tadbirkorlik faoliyati uchun qulay shart-sharoitlar yaratish, 
uning me’yoriy-huquqiy asoslarini takomillashtirish, bozor infratuzilmasini 
rivojlantirish hamda iqtisodiy jarayonlarni bosqichma-bosqich liberallashtirish 
bilan bir qatorda, mamlakat iqtisodiyotining tarkibiy tuzilishida ham muhim 
o‘zgarishlarni yuzaga keltirdi. Iqtisodiy rivojlanishning ushbu bosqichida 
xizmatlar sektori milliy iqtisodiyotning muhim tarkibiy bo‘g‘iniga aylandi. Uning 
iqtisodiy faollikni rag‘batlantirish, aholining kengayib borayotgan talab va 
ehtiyojlarini qondirish hamda yangi yo‘nalishlarni barpo etishdagi roli oshib 
bormoqda. Shuningdek, xizmatlar bozorining tobora kengayishi sohaning 

tarkibiy tuzilmasida ham sezilarli o‘zgarishlarga olib kelmoqda. Yangi, 
innovatsion va zamonaviy xizmat turlari rivojlanmoqda hamda uning 
iqtisodiyotdagi ahamiyati tobora oshib bormoqda.   

Xizmatlar sohasining milliy iqtisodiyotdagi ahamiyati uning yalpi ichki 
mahsulot yaratishdagi ulushi bilan ham yaqqol namoyon bo‘ladi. 2010-yilda 
xizmatlar sektorining mamlakat YAIMdagi ulushi 41,1 foiz bo‘lgan bo‘lsa,  

2025-yilga kelib ushbu ko‘rsatkich 48,6 foizni tashkil etgan, yoki 7,5 foiz 
punktga oshgan. Mazkur o‘zgarish xizmatlar sohasining iqtisodiy faoliyat 
tarkibidagi ahamiyati izchil oshib borayotganidan dalolat beradi. Ta’kidlash 
joizki, ushbu o‘sish o‘rganilgan davr davomida bir xil sur’atlarda kechmagan. 
Masalan, xizmatlarning YAIMdagi ulushi 2010-2020- yillarda 41,1 foizdan  
36,3 foizgacha pasaygan bo‘lsa, 2021- yildan boshlab qayta o‘sish tendensiyasi 
shakllanib, 2025-yilda 48,6 foizni tashkil etgan [17]. Mazkur vaziyat xizmatlar 
sektorining iqtisodiyotdagi umumiy tarkibiy o‘zgarishlar bilan uzviy uyg‘unlikda 
rivojlanib borayotganligidan dalolat beradi. 

Respublika YAIMining tarmoqlar kesimida tarkibiy tahlili ham xizmatlar 
sohasining yetakchi o‘ringa ega ekanini ko‘rsatadi. Jumladan, 2025- yilda YAIM 
tarkibida sanoatning ulushi 26,8%, qishloq, o‘rmon va baliq xo‘jaligining ulushi 
17,3% va qurilish sohasining ulushi esa 7,3 %ni tashkil etgan (1- rasm). 
 

 
 
 
 
 
 
 
 
 

 

1-rasm. O‘zbekiston YAIMining tarmoqlar bo‘yicha tarkibi, 2025-yil (%) 
 

Demak, xizmatlar sohasining ulushi boshqa asosiy iqtisodiyot tarmoqlariga 
nisbatan yuqori bo‘lib, uning mamlakat YAIMini shakllantirishdagi o‘rni tobora 
ortib bormoqda. 

Ta’kidlash lozimki, xizmatlar sohasining rivojlanishini faqat uning YAIMdagi 
ulushi orqali baholash sektorning real holatdagi o‘zgarishlarini to‘liq 
ifodalamaydi. Xizmatlar hajmining mutlaq ko‘rsatkichlarining tahlili ham sohada 
jiddiy o‘zgarishlar yuz berganligini namoyon etadi. Xususan, aholiga ko‘rsatilgan 
xizmatlar hajmi 2010- yilda 27,1 trln. so‘mdan 2025- yilda 1050,3 trln. so‘mgacha 
oshgan. Ushbu davrda xizmatlar hajmi 38,7 baravarga ko‘paygan (1-jadval). 

Bu holat xizmatlar bozori ko‘lamining sezilarli darajada oshib borayotgani va 
aholining xizmatlarga bo‘lgan talabining oshib borayotganini bildiradi. 

1-jadval ma’lumotlarining tahlili shuni ko‘rsatadiki, xizmatlar hajmining 
o‘sishi aholi jon boshiga to‘g‘ri keladigan xizmatlar ko‘rsatkichida ham yaqqol 

namoyon bo‘lgan. Agar aholi jon boshiga ko‘rsatilgan xizmatlar hajmi 2010-yilda 
0,9 mln. so‘m bo‘lgan bo‘lsa, 2025- yilda ushbu ko‘rsatkich 27,7 mln. so‘mni 
tashkil etgan, yoki 30,8 martaga oshgan. Ushbu ijobiy o‘zgarishlar xizmatlar 
bozori infratuzilmasining rivojlanib borayotganligi hamda aholining 
xizmatlardan foydalanish imkoniyatlari kengayib, ularning aholi uchun yanada 
qulay va ommabop bo‘lib borayotganligidan dalolat beradi. 

1-jadval 
O‘zbekistonda 2010-2025-yillarda aholiga ko‘rsatilgan xizmatlar 

hajmining o‘zgarishi, trln. so‘m [17]. 

Xizmatlar turlari 2010  2015  2020  2021 2022 2023 2024 2025 

2025 y.da  
2010 y.ga 
nisbatan, 

marta  
Xizmatlar, jami 27,1 78,5 218,9 320,9 413,5 649,8 818,4 1050,3 38,7 

Shu jumladan, asosiy turlari bo‘yicha: 
Aloqa va 
axborotlashtirish 
xizmatlari 

2,1 5,2 12,9 17,7 24,5 39,1 56,2 79,5 37,8 

Moliyaviy xizmatlar 2,6 8,2 45,8 59,7 80,8 107,3 135,5 171,9 66,1 
Transport xizmatlari 10,5 26,8 53,8 67,2 84,0 114,5 145,1 188,3 17,9 
Yashash va ovqatlanish 
xizmatlari 0,3 0,9 5,9 8,3 13,1 144,2 183,3 227,0 756,7 

Savdo xizmatlari 6,6 21,4 56,5 72,6 89,8 126,0 149,6 187,0 28,3 
Ko‘chmas mulk bilan 
bog‘liq xizmatlar 0,8 2,8 6,1 8,1 9,6 16,5 20,6 25,9 32,4 

Ta’lim sohasidagi 
xizmatlar 0,8 2,7 8,5 12,1 15,8 24,5 30,0 39,6 49,5 

Sog‘liqni saqlash 
sohasidagi xizmatlar 0,3 1,1 3,4 5,1 6,6 12,8 15,8 19,9 66,3 

Ijara va prokat 
xizmatlari 0,5 1,8 4,2 5,3 6,5 7,6 9,7 12,8 25,6 

Kompyuter va maishiy 
tovarlarni ta’mirlashga 
oid xizmatlar 

0,6 1,7 3,3 4,7 5,7 9,5 11,8 14,4 24,0 

Shaxsiy xizmatlar 0,8 2,4 5,0 6,8 8,7 12,1 15,5 19,9 24,9 
Arxitektura, 
muhandislik 
izlanishlari, texnik 
tadqiqotlar va tahlil 
bo‘yicha xizmatlar 

0,3 0,8 4,9 6,3 7,3 8,8 11,2 13,0 43.3 

Boshqa xizmatlar 0,9 2,8 8,1 10,4 13,2 26,7 34,0 51,1 56.8 
 

Taqdim etilayotgan xizmatlarning alohida turlari bo‘yicha kuzatilayotgan 
o‘zgarishlarni o‘rganish xizmatlar sektoridagi tarkibiy siljishlarning yo‘nalish va 
ko‘lamini real baholash uchun zamin yaratadi. Tahlil natijalari sohaning ayrim 
yo‘nalishlarida izchil rivojlanish ko‘rsatkichlarini namoyon etsa, ba’zi 
yo‘nalishlarda esa nisbatan sust rivojlanish suratlarini ko‘rsatmoqda.  
2010-2025-yillarda eng yuqori o‘sish suratlari yashash va ovqatlanish xizmatlari 
sohasida qayd etilgan bo‘lib, ushbu xizmatlarning hajmi 756,7 baravar oshgan. 
Shuningdek, sog‘liqni saqlash xizmatlari 66,3 baravar, moliyaviy xizmatlar  
66,1 baravar, ta’lim xizmatlari 49,5 baravar, arxitektura, muhandislik izlanishlari, 
texnik sinovlar va tahlil xizmatlari esa 43,3 baravar ko‘paygan.  

2010-2025-yillarda ayrim xizmat turlarida kuzatilgan yuqori o‘sish sur’atlari 
xizmatlarga bo‘lgan talabning ko‘payishi, xususiy sektorning rivojlanishi, 
raqamlashtirish jarayonlarining jadallashuvi hamda investitsion faollikning 
ortishi bilan bog‘liq bo‘liqdir. Ayniqsa, yashash va ovqatlanish izmatlarida 
kuzatilgan keskin o‘sish jarayoniga mazkur xizmatlarga bo‘lgan talabning 
ko‘payishi bilan birga, mamlakatda statistik hisobga olish va tasniflash tartibining 
takomillashtirilishi ham ta’sir etgan. 

Umuman, oxirgi yillarda kuzatilayotgan ushbu tendensiyalar mamlakat 
iqtisodiyotining xizmatlar sohasida ham izchil diversifikatsiya jarayonlari amalga 
oshayotganligini ko‘rsatadi. 

Ko‘rsatilgan xizmatlarning tarkibi bo‘yicha olingan tahlil natijalari shuni 
ko‘rsatadiki, 2025-yilda xizmatlar umumiy hajmida eng katta ulush yashash va 
ovqatlanish xizmatlari hisobiga to‘g‘ri kelgan. Ularning ulushi 21,6 foizni tashkil 
etgan. Keyingi o‘rinlarni esa transport xizmatlari (17,9%), savdo xizmatlari 
(17,8%) va moliyaviy xizmatlar (16,4%) egallagan. Shuningdek, aloqa va 
axborotlashtirish xizmatlarining ulushi 7,6 foizni, ta’lim xizmatlarining ulushi esa 
3,8 foizni tashkil etgan. Ta’kidlash joizki xizmatlar bozoridagi to‘rtta yirik 
segment – yashash va ovqatlanish, transport, savdo hamda moliyaviy xizmatlar 
umumiy xizmatlar hajmining qariyb 73,7 foizini shakllantirgan. Ushbu holat 
xizmatlar bozorining tarmoq tarkibida muayyan darajadagi konsentratsiya 
mavjudligini ko‘rsatadi. 

2010-2025- yillarda xizmatlarning alohida turlarining umumiy bozordagi 
ulushlari sezilarli darajada o‘zgargan. Eng katta o‘zgarish yashash va ovqatlanish 
xizmatlari ulushida kuzatilgan bo‘lib, uning umumiy xizmatlar tarkibidagi ulushi 
2010- yildagi 1,1 foizdan 2025- yilda 21,6 foizgacha oshgan, yoki 20,5 foiz 
punktga ko‘paygan. Moliyaviy xizmatlarning ulushi ham 9,6 foizdan  
16,4 foizgacha oshib, 6,8 foiz punktga ko‘paygan. Transport xizmatlarining 
umumiy xizmatlar tarkibidagi ulushi esa 2010- yildagi 38,7 foizdan 2025-yilda 
17,9 foizgacha kamaygan. Ya’ni ushbu davrda transport xizmatlarining ulushi 
20,8 foiz punktga kamaygan. Savdo xizmatlarida ham shunga o‘xshash tendensiya 
kuzatilib, ularning ulushi 24,4 foizdan 17,8 foizgacha pasaygan, yoki 6,5 foiz 
punktga kamaygan. 

Demak, 2010-2025- yillarda O‘zbekiston xizmatlar bozorining ichki 
tarkibida sezilarli o‘zgarishlar yuz bergan. Ilgari transport va savdo xizmatlari 
nisbatan katta ulushni egallagan bo‘lsa, so‘ngi yillarda yashash va ovqatlanish, 
moliyaviy, ta’lim hamda sog‘liqni saqlash xizmatlarining ulushi oshib bormoqda. 
Bu jarayon xizmatlar sohasida diversifikatsiya jarayonlarining kuchiyishi va aholi 
talablarining nisbatan tez rivojlanayotgan yangi xizmat yo‘nalishlari tomon siljib 
borayotganini ko‘rsatadi.  

Olingan natijalar xizmatlar sohasini rivojlantirishda ikki ustuvor 
yo‘nalishlarga e’tibor qaratishni taqozo etadi. Birinchidan, ilm-fan va yuqori 
texnologiyalarga asoslangan xizmatlarni rivojlanrirish maqsadida institutsional 
muhit va infratuzilma ob’ektlarini takomillashtirish lozim. Ikkinchidan, an’anaviy 
xizmat ko‘rsatish tarmoqlarida raqamli texnologiyalardan foydalanish va 

modernizatsiya jarayonlarini kuchaytirish muhimdir. Bunday kompleks 
yondashuv xizmatlar sohasining hajm jihatidan o‘sishi bilan birga uning 
texnologik, tarkibiy va sifat jihatdan rivojlanishini ham ta’minlashga xizmat qiladi. 

Mazkur tadqiqotning asosiy cheklovi ma’lumotlarning 2010-2025- yillardagi 
yillik ko‘rsatkichlar bilan chegaralanganidir. Shu sababli hududlar kesimidagi 
tafovutlar, korxonalar hajmi, mehnat unumdorligi, raqamlashtirish darajasi va 
xizmatlar eksporti kabi omillarning tarkibiy o‘zgarishlarga ta’siri alohida 
baholanmagan. Keyingi izlanishlarda ushbu ko‘rsatkichlarni birlamchi 
ma’lumotlar, ekonometrik modellar va hududlararo taqqoslashlar bilan 
uyg‘unlashtirish xizmatlar sektoridagi tarkibiy o‘zgarishlarni chuqurroq tahlil 
qilish imkonini beradi. 

 

XULOSA 
O‘tkazilgan tadqiqot O‘zbekistonda xizmatlar sohasining 2010-2025-yillarda 

iqtisodiyotdagi o‘rni sezilarli darajada oshganini ko‘rsatdi. Mazkur davrda 
xizmatlarning YAIMdagi ulushi 41,1 foizdan 48,6 foizgacha, ya’ni 7,5 foiz punktga 
oshgan, aholiga ko‘rsatilgan pullik xizmatlar hajmi esa 27,1 trln. so‘mdan  
1050,3 trln. so‘mgacha yetib, 38,7 baravarga ko‘paygan. Aholi jon boshiga 
xizmatlar hajmining 0,9 mln. so‘mdan 27,7 mln. so‘mgacha oshishi xizmatlar 
bozorining kengayib, uning aholi hayotidagi ahamiyati oshib borayotganidan 
dalolat beradi. 

Shuningdek, xizmatlar sohasining o‘sishi butun davr davomida bir xil 
kechmagan. 2020- yilda uning ulushi 36,3 foizgacha kamaygan bo‘lsa,  
2021-yildan boshlab barqaror o‘sish kuzatilib, 2025-yilda 48,6%ni tashkil etgan. 
Ushbu davrda xizmatlar bozorining ichki tarkibida ham sezilarli o‘zgarishlar yuz 
berib, transport va savdo xizmatlarining ulushi qisqargan, joylashtirish va 
ovqatlanish, moliyaviy, ta’lim, sog‘liqni saqlash hamda axborot-kommunikatsiya 
xizmatlarining mavqei kuchaygan. 

2010-2025-yillarda moliyaviy xizmatlar 66,1 baravar, sog‘liqni saqlash 
xizmatlari 66,3 baravar, ta’lim xizmatlari 49,5 baravar va aloqa-axborot 
xizmatlari 37,8 baravar oshgan. Ushbu holat an’anaviy xizmatlar sohaning muhim 
qismini tashkil etishiga qaramasdan lm-fan yutuqlari, innovatsion texnologiyalar 
hamda va inson kapitaliga asoslanadigan xizmatlarning o‘rni tobora oshib 
borayotganidan dalolat beradi. 

Umuman, tadqiqot natijalari xizmatlar sohasining rivojlanishi faqat miqdoriy 
o‘sish bilan emas, balki ichki tarkibiy diversifikatsiya bilan ham tavsiflanishini 
ko‘rsatadi. Kelgusida yuqori qo‘shilgan qiymat yaratadigan innovatsion xizmat 
turlarini rivojlantirish bilan bir qatorda an’anaviy xizmat ko‘rsatish 
yo‘nalishlarini raqamlashtirish va ularning samaradorligini oshirishga yanada 
kengroq e’tibor qaratish maqsadga muvofiqdir. 

